
A) Elija UNO de los dos siguientes textos propuestos para su traducción. NO se permite el 
uso de DICCIONARIO. Duración 1 hora. 

1. P. Vergilius Maro 

inter quas Phoenissa recens a uulnere Dido  

errabat silua in magna; quam Troius heros  

ut primum iuxta stetit adgnouitque per umbras  

obscuram, qualem primo qui surgere mense  

aut uidet aut uidisse putat per nubila lunam,  

455 demisit lacrimas, dulcique adfatus amore est:  

“infelix Dido, uerus mihi nuntius ergo  

uenerat exstinctam, ferroque extrema secutam?  

funeris heu tibi causa fui? Per sidera iuro,  

per superos et si qua fides tellure sub ima est,  

460 inuitus, regina, tuo de litore cessi.  

sed me iussa deum, quae nunc has ire per umbras,  

per loca senta situ cogunt noctemque profundam,  

imperiis egere suis; nec credere quiui  

hunc tantum tibi me discessu ferre dolorem.  

465 siste gradum teque aspectu ne subtrahe nostro.  

quem fugis? Extremum fato quod te adloquor hoc est.”  

talibus Aeneas ardentem et torua tuentem  

lenibat dictis animum lacrimasque ciebat.  

Illa solo fixos oculos auersa tenebat  

470 nec magis incepto uultum sermone mouetur  

quam si dura silex aut stet Marpesia cautes.  

tandem corripuit sese atque inimica refugit  

in nemus umbriferum, coniunx ubi pristinus illi  

respondet curis aequatque Sychaeus amorem.  

475 nec minus Aeneas casu percussus iniquo  

prosequitur lacrimis longe et miseratur euntem.  

2. P. CorneliusTacitus 

[16] Nullas Germanorum populis urbes habitari satis notum est, ne pati quidem inter se 
iunctas sedes. colunt discreti ac diuersi, ut fons, ut campus, ut nemus placuit. uicos locant 
non in nostrum morem conexis et cohaerentibus aedificiis: suam quisque domum spatio 
circumdat, sive aduersus casus ignis remedium siue inscitia aedificandi. ne caementorum 
quidem apud illos aut tegularum usus: materia ad omnia utuntur informi et citra speciem 
aut delectationem. quaedam loca diligentius illinunt terra ita pura ac splendente, ut 
picturam ac lineamenta colorum imitentur. solent et subterraneos specus aperire eosque 
multo insuper fimo onerant, suffugium hiemis et receptaculum frugibus, quia rigorem 
frigorum eius modi loci molliunt, et si quando hostis aduenit, aperta populatur, abdita 
autem et defossa aut ignorantur aut eo ipso fallunt, quod quaerenda sunt.  

[17] Tegumen omnibus sagum fibula aut, si desit, spina consertum; cetera intecti totos 
dies iuxta focum atque ignem agunt. locupletissimi ueste distinguuntur, non fluitante, sicut 
Sarmatae ac Parthi, sed stricta et singulos artus exprimente. gerunt et ferarum pelles, 
proximi ripae neglegenter, ulteriores exquisitius, ut quibus nullus per commercia cultus. 
eligunt feras et detracta uelamina spargunt maculis pellibusque beluarum, quas exterior 
Oceanus atque ignotum mare gignit. nec alius feminis quam uiris habitus, nisi quod 
feminae saepius lineis amictibus uelantur eosque purpura uariant, partemque uestitus 
superioris in manicas non extendunt, nuda brachia ac lacertos; sed et proxima pars 
pectoris patet.   

B) Elija UNO de los dos siguientes textos propuestos para su traducción con diccionario 
con comentario sintáctico-estilístico, histórico o métrico-morfológico según las 
características del/de la autor/autora. Duración 1 hora. 

1. M. Valerius Martialis 

Temporibus nostris aetas cum cedat avorum 

creverit et maior cum duce Roma suo, 

ingenium sacri miraris desse Maronis 

nec quemquam tanta bella sonare tuba. 

sint Maecenates, non derunt, Flacce, Marones 5 

Vergiliumque tibi vel tua rura dabunt.  

iugera perdiderat miserae vicina Cremonae 

flebat et abductas Tityrus aeger oves: 

risit Tuscus eques paupertatemque malignam 

reppulit et celeri iussit abire fuga. 10 

"Accipe divitias et vatum maximus esto;  

tu licet et nostrum" dixit "Alexin ames." 

adstabat domini mensis pulcherrimus ille 

marmorea fundens nigra Falerna manu,  

et libata dabat roseis carchesia labris 15 

quae poterant ipsum sollicitare Iovem.  

excidit attonito pinguis Galatea poetae  

Thestylis et rubras messibus usta genas;  

protinus ITALIAM concepit et ARMA VIRUMQUE,  

qui modo vix Culicem fleverat ore rudi. 20 

quid Varios Marsosque loquar ditataque vatum  

nomina, magnus erit quos numerare labor?  

Ergo ero Vergilius, si munera Maecenatis  

des mihi? Vergilius non ero, Marsus ero.  

2. C. Plinius Caecilius Secundus 

PLINIUS ACILIO SUO S.  

1 Rem atrocem nec tantum epistula dignam Larcius Macedo uir praetorius a seruis suis 
passus est, superbus alioqui dominus et saeuus, et qui seruisse patrem suum parum, 
immo nimium meminisset. 2 Lauabatur in uilla Formiana. Repente eum serui 
circumsistunt. Alius fauces inuadit, alius os uerberat, alius pectus et uentrem, atque etiam  
(foedum dictu) uerenda contundit; et cum exanimem putarent, abiciunt in feruens 
pauimentum, ut experirentur an uiueret. Ille siue quia non sentiebat, siue quia se non 
sentire simulabat, immobilis et extentus fidem peractae mortis impleuit.  

3 Tum demum quasi aestu solutus effertur; excipiunt serui fideliores, concubinae cum 
ululatu et clamore concurrunt. Ita et uocibus excitatus et recreatus loci frigore sublatis 
oculis agitatoque corpore uiuere se (et iam tutum erat) confitetur. 4 diffugiunt serui; 
quorum magna pars comprehensa est, ceteri requiruntur. Ipse paucis diebus aegre 
focilatus non sine ultionis solacio decessit ita uiuus uindicatus, ut occisi solent. 5 Vides 
quot periculis quot contumeliis quot ludibriis simus obnoxii; nec est quod quisquam possit 
esse securus, quia sit remissus et mitis; non enim iudicio domini sed scelere perimuntur. 6 
Verum haec hactenus. Quid praeterea noui? Quid? Nihil, alioqui subiungerem; nam et 
charta adhuc superest, et dies feriatus patitur plura contexi. Addam quod opportune de 
eodem Macedone succurrit. Cum in publico Romae lauaretur, notabilis atque etiam, ut 
exitus docuit, ominosa res accidit. 7 Eques Romanus a seruo eius, ut transitum daret, 
manu leuiter admonitus conuertit se nec seruum, a quo erat tactus, sed ipsum 
Macedonem tam grauiter palma percussit ut paene concideret. 8 Ita balineum illi quasi per 
gradus quosdam primum contumeliae locus, deinde exitii fuit. Vale. 




